इसलामाबाद। इसलामाबाद हवाईअड्डे पर हुए आत्मघाती हमले के बाद पाकिस्तान की सुरक्षा एजेंसियों ने चेतावनी दी कि और आतंकी हमले हो सकते हैं। 

   इसलामाबाद हवाईअड्डे पर मंगलवार को हुए हमले में आत्मघाती हमलावर मारा गया था और कई सुरक्षाकर्मी घायल हो गए थे। पिछले 15 दिन में सुरक्षा अधिकारियों को निशाना बनाकर किया गया यह पांचवा आत्मघाती हमला था। 

   पाकिस्तान के एक प्रमुख समाचार पत्र ने खुफिया रिपोर्टो के हवाले से कहा कि देश के अशांत पश्चिमी वजीरिस्तान में सैन्य अभियान के जवाबी हमले के लिए आतंकियों ने होटलों तथा उन इमारतों को निशाना बनाने की योजना बनाई है जहां आमतौर पर अतिविशिष्ट व्यक्ति रहते हैं। 

   राष्ट्रीय आपदा प्रबंधन प्रकोष्ठ ने पाकिस्तान के चार प्रांतों के गृह सचिवों तथा पुलिस प्रमुखों को लिखा है कि वे संवेदनशील जगहों तथा वहां रहने वाले विशिष्ट व्यक्तियों की सुरक्षा के लिए अतिरिक्त सुरक्षा इंतजाम करें। सूत्रों ने बताया कि दस आत्मघाती हमलों में से दो को अंजाम महिलाओं ने दिया।
 कुछ उज्बेक नागरिक भी इन आत्मघाती हमलों का हिस्सा रहे। एक अन्य खुफिया रिपोर्ट के अनुसार पुलिस उन कुछ आतंकियों की तलाश में है जो विस्फोटक सामग्री के साथ रावलपिंडी पहुंचे हैं। 

